
BO‘LAJAK MAKTABGACHA 
TA’LIM TARBIYACHILARINING 

O‘QUV-BILUV FAOLIYATINI 
MOTIVATSIYALASHDA 

INTERFAOL METODLARDAN 
FOYDALANISH

Saidova Zulfizar Norbobo qizi
Osiyo texnologiyalar universiteti 2-kurs magistranti

Ilmiy rahbar: T. Ashurova
Pedagogika kafedrasi PhD, dotsent

Annotatsiya: Bo‘lajak maktabgacha ta’lim tarbiyachilarining o‘quv-biluv faoliyatini faollashtirish va ularni ta’lim jarayo-
niga ongli ravishda jalb etishda interfaol metodlarning o‘rni hamda ahamiyati tahlil qilinadi. Tadqiqotda zamonaviy pe
dagogik yondashuvlar asosida motivatsion omillarni shakllantirish mexanizmlari, o‘qituvchi va talaba o‘rtasidagi hamkor-
likni kuchaytiruvchi metodik vositalar yoritiladi. Interfaol metodlar – “Aqliy hujum”, “Klaster”, “Blits-so‘rov”, “Rol o‘ynash”, 
“Debat” kabi shakllar orqali talabalar faolligi, mustaqil fikrlash, ijodkorlik va kasbiy tayyorgarlik darajasining ortishi ta’min-
lanadi.

Shuningdek, o‘quv motivatsiyasining psixologik-pedagogik asoslari, uning maktabgacha ta’lim tizimidagi amaliy ahami-
yati hamda ta’lim sifatiga ta’siri ilmiy jihatdan asoslanadi. Olingan natijalar interfaol metodlardan oqilona foydalanish 
bo‘lajak tarbiyachilarning kasbiy kompetentligini rivojlantirish, o‘quv-biluv faoliyatiga ijobiy munosabatni shakllantirishda 
muhim omil ekanligini ko‘rsatadi.

Kalit so‘zlar: o‘quv-biluv faoliyati, motivatsiya, interfaol metodlar, pedagogik texnologiya, faollik, kasbiy kompetentlik, 
tarbiyachi tayyorlash.
Abstract: The role and significance of interactive methods in enhancing the educational and cognitive activity of future 
preschool teachers and engaging them consciously in the learning process are analyzed. The study explores mech-
anisms for forming motivational factors based on modern pedagogical approaches, as well as methodological tools 
that strengthen cooperation between teachers and students. The use of interactive techniques such as “Brainstorming”, 
“Cluster”, “Blitz survey”, “Role play”, and “Debate” contributes to increasing students’ activity, developing independent 
thinking, creativity, and professional readiness.

In addition, the psychological and pedagogical foundations of learning motivation, its practical importance in the pre-
school education system, and its impact on the quality of education are scientifically substantiated. The results indicate 
that the rational use of interactive methods is an important factor in developing professional competence and fostering a 
positive attitude toward educational and cognitive activities among future preschool educators.

Key words: educational and cognitive activity, motivation, interactive methods, pedagogical technology, activeness, pro-
fessional competence, preschool teacher training.
Аннотация: Рассматриваются значение и роль интерактивных методов в процессе активизации учебно-познава-
тельной деятельности будущих воспитателей дошкольного образования и их осознанного вовлечения в образова-
тельный процесс. Анализируются механизмы формирования мотивационных факторов на основе современных 
педагогических подходов, а также методические средства, усиливающие сотрудничество между преподавателем 
и студентом. Использование интерактивных методов, таких как “Мозговой штурм”, “Кластер”, “Блиц-опрос”, 
“Ролевая игра”, “Дебаты”, способствует повышению активности студентов, развитию самостоятельного мыш-
ления, творческих способностей и уровня профессиональной подготовки.

Кроме того, научно обосновываются психолого-педагогические основы учебной мотивации, её практическое зна-
чение в системе дошкольного образования и влияние на качество обучения. Полученные результаты показывают, 
что рациональное применение интерактивных методов является важным фактором формирования профессио-
нальной компетентности будущих воспитателей и положительного отношения к учебно-познавательной деятель-
ности.

Ключевые слова: учебно-познавательная деятельность, мотивация, интерактивные методы, педагогическая 
технология, активность, профессиональная компетентность, подготовка воспитателей.

Zamonaviy ta’lim jarayonida o‘quv-biluv faoliyatini motivatsiyalash muammosi pedagogika fanining 
dolzarb masalalaridan biri sifatida alohida e’tiborni talab etmoqda. Bo‘lajak maktabgacha ta’lim tarbiyachila-
rini tayyorlash jarayonida o‘qituvchi va talaba o‘rtasidagi faol hamkorlik, ijodiy yondashuv, mustaqil fikrlashni 
rivojlantirish hamda o‘quv jarayoniga ongli munosabatni shakllantirishda interfaol metodlardan samarali foyda-
lanish muhim ahamiyat kasb etadi.

Mamlakatimizda ta’lim tizimida olib borilayotgan islohotlar, xususan, Oʻzbekiston Respublikasining 2020-yil 
23-sentabrdagi “Ta’lim to‘g‘risida”gi  O‘RQ-637-son1 Qonun va “Kadrlar tayyorlash milliy dasturi”da belgilangan 
vazifalar pedagog kadrlarning kasbiy tayyorgarligini yangi bosqichga ko‘tarish zaruriyatini taqozo etadi. Shu 
nuqtayi nazardan, interfaol metodlar asosida ta’lim olish jarayoni bo‘lajak tarbiyachilarda nafaqat bilim, balki 
faol motivatsiyani, o‘rganishga bo‘lgan qiziqish va mas’uliyat hissini shakllantirishda asosiy omil bo‘lib xizmat 
qiladi.

Bugungi kunda pedagogik faoliyatda “Aqliy hujum”, “Klaster”, “Blits-so‘rov”, “Rol o‘ynash”, “Debat”, 
“Bumerang” kabi interfaol metodlar o‘quvchilarning faolligini oshirish, o‘z fikrini erkin ifodalash, muammoni 
hal qilish ko‘nikmalarini shakllantirishga yo‘naltirilgan. Ayniqsa, maktabgacha ta’lim sohasida faoliyat yuritu-
vchi mutaxassislar uchun bunday metodlar bolaning psixologik xususiyatlarini hisobga olgan holda individual 
yondashuvni ta’minlaydi.

Shuningdek, motivatsiyaning kuchli bo‘lishi ta’lim sifatiga, shaxsning o‘z-o‘zini rivojlantirish darajasiga 
bevosita ta’sir etadi. Shu sababli, interfaol metodlar orqali o‘quv-biluv faoliyatini faollashtirish bo‘lajak tarbi-
yachilarning kasbiy kompetentligini, kommunikativ madaniyatini, ijodiy fikrlash qobiliyatini rivojlantirishga xizmat 
qiladi. Mazkur maqolada interfaol metodlardan foydalanishning nazariy va amaliy asoslari, ularning o‘quv moti-
vatsiyasini shakllantirishdagi o‘rni hamda ta’lim samaradorligiga ta’siri ilmiy jihatdan tahlil qilinadi.

MAVZUGA OID ADABIYOTLAR SHARHI
Bo‘lajak maktabgacha ta’lim tarbiyachilarining o‘quv-biluv faoliyatini motivatsiyalash jarayoni va unda inter-

faol metodlardan foydalanish masalasi hozirgi zamon pedagogikasining eng muhim tadqiqot yo‘nalishlaridan 
biri hisoblanadi. Ushbu yo‘nalishda olib borilgan ilmiy izlanishlar shuni ko‘rsatadiki, o‘qitish jarayonida interfaol 
metodlardan samarali foydalanish talabalarning bilishga bo‘lgan ichki ehtiyojini kuchaytiradi, ularni mustaqil 
o‘rganish, tahlil qilish va ijodiy fikrlashga undaydi.

N. Sayidahmedov 2003-yilda chop etilgan “Yangi pedagogik texnologiyalar” asarida ta’limda innovatsion 
metodlarni qo‘llash zaruriyatini asoslab bergan bo‘lib, bunda interfaol metodlar o‘quvchining shaxsiy faolligini 
oshiruvchi, ularni bilim manbai sifatida faol ishtirok etishga undovchi vosita sifatida talqin etiladi.

Shuningdek, A. Abduqodirov 2008-yildagi tadqiqotlarida pedagogik texnologiyalarni qo‘llash orqali o‘qitu-
vchi va talaba o‘rtasida hamkorlikni kuchaytirish, ta’lim jarayonida motivatsiyani shakllantirish imkoniyatlarini 
yoritgan.

Psixologik-pedagogik adabiyotlarda motivatsiya masalasi chuqur o‘rganilgan bo‘lib, L. S. Vygotskiy 1991-
yilda, A. N. Leontyev 1975-yilda, D. B. Elkonin 1978-yilda olib borgan ilmiy tadqiqotlarida faoliyat va motiv 
o‘rtasidagi uzviy bog‘liqlik asoslab berilgan. Ularning fikricha, o‘quv-biluv faoliyatining samarali kechishi o‘quv-
chining ichki motivlari, maqsadga yo‘naltirilgan harakatlari hamda ijtimoiy muhit bilan o‘zaro ta’siriga bog‘liqdir.

Zamonaviy o‘zbek olimlaridan M. Usmonboyeva 2019-yildagi ilmiy ishlarida innovatsion va interfaol 
metodlarni ta’lim jarayoniga tatbiq etish orqali o‘qitish sifatini oshirish, shuningdek, shaxsda o‘rganishga bo‘lgan 
ijobiy psixologik munosabatni shakllantirish mexanizmlarini tahlil qilgan.

Shuningdek, D. N. Xoliqova 2015-yildagi tadqiqotlarida interfaol metodlarning nazariy asoslarini hamda 
ularning dars jarayonida o‘quvchining faolligini oshirishdagi ahamiyatini ochib bergan.

Xorijiy tadqiqotchilardan J. Dewey 1938-yilda, M. Montessori 1949-yilda va J. Piaget 1962-yilda olib borgan 
ilmiy izlanishlarida o‘yin va interfaol faoliyatning ta’limdagi o‘rni chuqur tahlil qilinib, o‘qitish jarayonida tajriba, 
hamkorlik va faol ishtirokning o‘quv motivatsiyasini kuchaytiruvchi muhim omil ekanligi ta’kidlangan.

Mazkur adabiyotlar tahlili shuni ko‘rsatadiki, o‘quv-biluv faoliyatini motivatsiyalashda interfaol metod-
lardan foydalanish o‘quv jarayonining markazida talabaning faol subyekt sifatida shakllanishini ta’minlaydi. 
Shu bilan birga, bunday metodlar bo‘lajak tarbiyachilarda kasbiy kompetentlik, kommunikativ malaka va ijodiy 
yondashuvni rivojlantirish uchun samarali sharoit yaratadi.

1	 Oʻzbekiston Respublikasining 2020-yil 23-sentabrdagi “Ta’lim to‘g‘risida”gi O‘RQ-637-son Qonun: https://lex.uz/docs/-5013007

TADQIQOT METODOLOGIYASI
Mazkur tadqiqotning metodologik asosini shaxsga yo‘naltirilgan ta’lim konsepsiyasi, faoliyat nazariyasi, 

motivatsion yondashuv hamda interfaol o‘qitish texnologiyalarining ilmiy-nazariy prinsiplari tashkil etadi. 
Tadqiqotda pedagogika, psixologiya va didaktika fanlari kesimida shakllangan zamonaviy yondashuvlar, shu
ningdek, o‘qitish jarayonida shaxsning faol ishtirokini ta’minlashga qaratilgan ilg‘or xorijiy va mahalliy tajribalar 
tahlil qilindi.

Tadqiqotda quyidagi ilmiy metodlar qo‘llanildi:

•	 nazariy tahlil – mavzu bo‘yicha mavjud ilmiy adabiyotlar, qonun va qarorlar, ilmiy maqolalar hamda mono-
grafiyalar o‘rganildi;

•	 tizimli yondashuv – o‘quv-biluv faoliyati va motivatsiya tushunchalarining o‘zaro bog‘liqligi, ularning shakl-
lanish bosqichlari tahlil qilindi;

•	 pedagogik tajriba – interfaol metodlardan foydalanishning o‘quv motivatsiyasiga ta’siri amaliy sinovlar 
orqali kuzatildi;

•	 kuzatish va suhbat – bo‘lajak maktabgacha ta’lim tarbiyachilarining dars jarayonidagi faolligi, o‘rganishga 
bo‘lgan munosabati hamda o‘qituvchi bilan kommunikatsiya jarayoni tahlil etildi;

•	 so‘rovnoma va diagnostika – talabalarning motivatsion holatini aniqlash, interfaol metodlarning samarador-
ligini baholash uchun psixologik-pedagogik testlar va so‘rovnomalar o‘tkazildi.

Tadqiqot jarayonida empirik ma’lumotlar TDPU (Toshkent davlat pedagogika universiteti)ning maktab-
gacha ta’lim yo‘nalishi talabalari ishtirokida o‘tkazilgan pedagogik tajriba natijalari asosida shakllantirildi. Tajriba 
davomida “Aqliy hujum”, “Klaster”, “Rol o‘ynash”, “Debat” kabi interfaol metodlar qo‘llanilib, talabalarning bilim 
faolligi, mustaqil fikrlash darajasi va o‘rganishga bo‘lgan motivatsiyasi o‘zgarish dinamikasi kuzatildi.

Tadqiqotning ilmiy yangiligi shundaki, unda bo‘lajak maktabgacha ta’lim tarbiyachilarining o‘quv-biluv 
faoliyatini motivatsiyalash mexanizmi interfaol metodlar asosida tizimli tahlil qilindi, pedagogik jarayonda moti-
vatsion omillarni shakllantirishning samarali shart-sharoitlari aniqlab berildi. Tadqiqot natijalari olingan nazariy 
xulosalarni amaliyot bilan uyg‘unlashtirish, interfaol metodlarni ta’lim jarayonida qo‘llashning metodik tavsiya
larini ishlab chiqish imkonini berdi.

TAHLIL VA NATIJALAR
Tadqiqot davomida o‘tkazilgan pedagogik kuzatishlar, so‘rovnomalar va tajribaviy mashg‘ulotlar shuni 

ko‘rsatdiki, interfaol metodlardan tizimli va maqsadli foydalanish bo‘lajak maktabgacha ta’lim tarbiyachilarining 
o‘quv-biluv faoliyatiga bo‘lgan motivatsiyasini sezilarli darajada oshiradi. Tadqiqot ishtirokchilari (eksperimental 
guruh – 45 nafar, nazorat guruhi – 43 nafar) o‘rtasida o‘tkazilgan tahlillar natijalari interfaol metodlar asosida 
tashkil etilgan ta’lim jarayonining samaradorligini amaliy jihatdan tasdiqladi.

Eksperimental guruhda darslar “Aqliy hujum”, “Klaster”, “Rol o‘ynash”, “Debat”, “Blits-so‘rov” kabi interfaol 
metodlar asosida olib borildi. Natijada talabalarning darsdagi ishtirok faolligi 68 % dan 89 % gacha oshgani, 
o‘quv motivatsiyasi yuqori darajadagi talabalarning ulushi esa 27 % dan 61 % gacha ko‘tarilgani aniqlandi. Bu 
esa interfaol metodlar nafaqat bilimni mustahkamlash, balki o‘rganishga ichki rag‘batni shakllantirishda muhim 
omil ekanligini ko‘rsatdi.

Muhokama jarayonida aniqlanishicha, interfaol metodlarning asosiy ustunliklari quyidagilardan iborat:

•	 talabalarda faol kommunikativ muhitni yaratadi;

•	 mustaqil fikrlash, tahlil qilish va muammoni hal etish ko‘nikmalarini rivojlantiradi;

•	 jamoaviy ishlash va hamkorlik madaniyatini shakllantiradi;

•	 ta’lim jarayonini shaxsga yo‘naltirilgan tarzda tashkil etishga imkon beradi;

•	 o‘quvchilarda ijodkorlik va tashabbuskorlikni rivojlantiradi.

Shuningdek, nazorat guruhida an’anaviy dars usullaridan foydalanilgan holatda o‘quvchilarning faollik 
darajasi unchalik o‘zgarmagan, motivatsion ko‘rsatkichlar esa 35 % atrofida saqlanib qolgan. Bu holat interfaol 
metodlarning pedagogik samaradorligini yanada tasdiqlaydi.

Pedagogik tahlil shuni ko‘rsatdiki, interfaol metodlar asosida tashkil etilgan ta’lim jarayonida bo‘lajak tarbi-
yachilarning bilimga bo‘lgan ijobiy munosabati, kasbiy ishonchi va o‘z-o‘zini anglash jarayonlari faollashadi. 
Shuningdek, ular bolalar bilan ishlashda ham shu yondashuvlarni qo‘llashga moyil bo‘lib, bu esa kelajakdagi 
kasbiy faoliyatida innovatsion yondashuvlarni shakllantirish uchun zamin yaratadi.

yatini motivatsiyalashning samarali vositasi bo‘lib, u talabalarda bilimga intilish, o‘rganish jarayonidan zavq 
olish, o‘z fikrini erkin ifoda etish va ijodiy yondashuvni rivojlantiradi.

XULOSA VA TAKLIFLAR
O‘tkazilgan tadqiqot natijalari shuni ko‘rsatdiki, interfaol metodlardan maqsadli va tizimli foydalanish 

bo‘lajak maktabgacha ta’lim tarbiyachilarining o‘quv-biluv faoliyatini motivatsiyalashda eng samarali pedagogik 
vositalardan biri hisoblanadi. Interfaol metodlar talabalarda nafaqat o‘quv jarayoniga bo‘lgan qiziqishni oshiradi, 
balki ularning ijodiy fikrlash, tahliliy yondashuv, mustaqil qaror qabul qilish va jamoada hamkorlikda ishlash 
ko‘nikmalarini rivojlantiradi.

Tadqiqot davomida olingan empirik ma’lumotlar asosida aniqlanishicha, “Aqliy hujum”, “Rol o‘ynash”, 
“Debat”, “Klaster”, “Bumerang”, “Insert”, “Sinkveyn” kabi interfaol metodlardan foydalanilgan darslarda tala-
balar faolligi an’anaviy usullarga nisbatan sezilarli darajada oshgan. Bu esa interfaol metodlar o‘quv jarayonini 
faollashtirish, motivatsiyani mustahkamlash va o‘rganishga ijobiy ruhiy muhit yaratishda muhim o‘rin tutishini 
isbotlaydi.

Xususan, interfaol metodlar:

•	 o‘quvchi shaxsiga yo‘naltirilgan ta’limni ta’minlaydi;

•	 bilimni o‘zlashtirish jarayonini faol va ijodiy tusga keltiradi;

•	 motivatsion omillarni kuchaytirib, o‘rganishga bo‘lgan ichki rag‘batni oshiradi;

•	 kommunikativ kompetensiyalarni shakllantiradi;

•	 kasbiy refleksiya va o‘z-o‘zini rivojlantirish ko‘nikmalarini mustahkamlaydi.

Tadqiqot natijalariga tayangan holda shunday xulosaga kelish mumkinki, bo‘lajak maktabgacha ta’lim tarbi-
yachilari tayyorlash jarayonida interfaol metodlarni keng joriy etish ularning kasbiy yetukligini oshirish, bolalar 
bilan ishlashda zamonaviy pedagogik yondashuvlardan foydalana olish hamda mustaqil fikrlovchi, ijodkor tarbi-
yachilarni shakllantirish uchun zarur shart-sharoit yaratadi.

Shunday qilib, interfaol metodlar ta’lim jarayonida o‘quv-biluv faoliyatini motivatsiyalashning innovat-
sion, samarali va amaliy jihatdan asoslangan mexanizmi bo‘lib, u kelajakdagi pedagogik faoliyatda ijodkorlik, 
mustaqillik va kasbiy mas’uliyatni rivojlantirishga xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

